
Iðgjöld til lífeyrissjóðanna 
- tapast þau og hver er staða lífeyrissjóðanna?

1.
Inngangur 

Íslenskt  launafólk er þeirrar gæfu aðnjótandi, að eiga og reka eitt öflugasta lífeyrissjóðakerfi heims sem verkalýðshreyfingin hefur samið um í kjarasamningum.  Lífeyriskerfið skiptist í samtryggingarkerfi sem öllum er skylt að greiða til og séreign sem er valkvæð. Í samtryggingar lífeyrissjóðum taka allir þátt í að tryggja hvern annan.  Um lífeyrissjóðina gilda auk kjarasamninga,  lög  nr. 129/1997. 
Til samtryggingar  er okkur skylt að greiða a.m.k.  4% af launum gegn 8% mótframlagi atvinnurekanda eða alls 12%.  Um greiðslur  til séreignarsparnaðar er gerður sérstakur samningur. Í honum skal koma fram nafn og kennitala greiðanda, mánaðarlegt innlegg og hvaða reglur gilda um útborgun og réttindi að öðru leyti. Heimilt er að segja slíkum samningi upp með sex mánaða fyrirvara. Greiðslur til séreignasparnaðar eru 2-4% gegn 2% mótframlagi atvinnurekanda. 
Vegna þeirra efnahagsörðugleika sem á hafa dunið er fyrirsjáanlegt að lífeyrissjóðir landsmanna muni rýrna og margir spyrja sig hvað verði um þau iðgjöld sem þessa dagana er verið að innheimta til lífeyrissjóðanna og hver sé staða lífeyrissjóðanna almennt. 
2.
Iðgjöld til séreignasparnaðar. 

Samkvæmt upplýsingum lífeyrissjóðanna, er öllum innborgunum sem berast til lífeyrissjóða vegna  séreignasparnaðar eftir að fjármálamarkaðir lokuðu í byrjun október ráðstafað með öruggum hætti og þannig að ávöxtun þeirra er tryggð m.a. þannig að þau njóti verndar skv. lögum nr. 98/1999 um innistæðutryggingar og tryggingakerfi fyrir fjárfesta sbr. og yfirlýsingu ríkisstjórnarinnar frá 6.10 2008.  Það launafólk sem gert hefur samninga um viðbótarlífeyrissparnað þarf því ekki að óttast um afdregin ný iðgjöld. 
3.
Lögbundin iðgjöld til lífeyrissjóða 

Öllum nýjum iðgjöldum  til samtryggingar er ráðstafað í samræmi við ákvæði laga 129/1997 um skyldutryggingu lífeyrisréttinda og starfsemi lífeyrissjóða en þar segir að ávaxta skuli fé sjóðanna með hliðsjón af þeim kjörum sem best eru boðin á hverjum tíma með tilliti til ávöxtunar og áhættu. Þetta þýðir að nú um stundir leitast samtryggingar lífeyrissjóðir eftir því að leggja meira inná bankareikninga sem njóta verndar skv. lögum nr.98/1999 eða kaupa  verðbréf sem gefin eru út af ríki eða sveitarfélögum. Samtryggingar lífeyrissjóðir  munu því taka á sig og dreifa á milli sjóðfélaga sinna,  því áfalli sem kann að verða vegna efnahagsþrenginganna en innborguð ný iðgjöld munu stuðla að því að styrkja lífeyrissréttindi allra sjóðfélaga til lengri tíma.  Tryggingafræðileg staða sjóðanna er svo reiknuð út í byrjun hvers  árs með hliðsjón af mati löggiltra endurskoðenda á raun eignum  sjóðanna um áramót. 
4.
Réttarstaða iðgjalda við gjaldþrot atvinnurekanda 

Kröfur lífeyrissjóða um ógreidd iðgjöld sem fallið hafa í gjalddaga á síðustu 18 mánuðum fyrir gjaldþrotið falla í hóp forgangskrafna en þær ganga í grundvallaratriðum næst á eftir kostnaði við skiptin og veðkröfum (112.gr. l. 21/1991).  Oftast nær fæst lítið upp í forgangskörfur.  Þá reynir á ábyrgð Ábyrgðarsjóðs. Sjóðurinn ábyrgist kröfu vegna vangoldinna launa og lífeyrisiðgjalda sem fallið hafa í gjalddaga á síðustu 18 mánuðum fyrir gjaldþrot.  Ábyrgðin gagnvart lífeyrisiðgjöldum  takmarkast við 12% lágmarksiðgjald og allt að 4% af iðgjaldsstofni samkvæmt samningi um viðbótartryggingavernd ( 5.gr. l. 88/2003 ). Til þess að ábyrgðin sé þetta mikil þarf hins vegar að uppfylla nokkur skilyrði. Þau eru í meginatriðum eftirfarandi (Rgj. 462/2003): 
· Lífeyrissjóður þarf að sýna fram á að  hann hafi uppfyllt skyldur sínar um upplýsingagjöf gagnvart sjóðfélaga og innheimtuaðgerðir vegna vanskila í samræmi við ákvæði laga nr. 129/1997 en þar segir að lífeyrissjóðir skuli senda sjóðfélögum sínum yfirlit um iðgjaldagreiðslur eigi sjaldnar en á hálfs árs fresti. Yfirliti þessu skal fylgja áskorun til sjóðfélaga um að gera án tafar athugasemdir ef sannanlega innheimt iðgjöld hafa ekki borist sjóðnum

· Ábyrgð Ábyrgðasjóðs er einnig háð því skilyrði að eðlilega hafi verið staðið að innheimtutilraunum af hálfu lífeyrissjóðs eða vörsluaðila en við það er miðað að innheimtuaðgerðir vegna vangoldinna iðgjalda samkvæmt innsendum skilagreinum hefjist innan þriggja mánaða frá eindaga kröfu og að innheimtuaðili geti sýnt fram á að málinu hafi verið fram haldið á eðlilegum hraða eftir þann tíma.
Samkvæmt framansögðu er lögð talsverð ábyrgð á launafólk að bregðast við þegar yfirlit lífeyrissjóðanna berast og tilkynna lífeyrissjóði sínum án tafar ef vanhöld eru á greiðslu iðgjalda. Ef það er ekki gert geta mikilvæg réttindi glatast. 
5.
Staða lífeyrissjóðanna og skerðing réttinda

Til að fá nánari upplýsingar um stöðu einstakra sameigna – eða séreignasjóða bendum við sjóðsfélögum (rétthöfum) á útsendar upplýsingar frá sjóðunum sem berast í heimsendum pósti  og á heimasíður einstaka  lífeyrissjóða.
Aðildarsjóðir landssamtaka lífeyrissjóða
Skrá um alla starfandi lífeyrissjóði

